Ezekiel Introduksyon

Kapag Nabubuwal  ang Lahat
“Ikatlong bahagi ng bayan ang mamamatay sa salot at gutom; isa pang ikatlo ang mabu​buwal sa tabak; at ang malalabi nama’y pangangalatin sa lahat ng dako at uusigin ko pa rin ang mga ito at pagbubuntunan ng aking poot.” Ito ang mga salita ng Diyos na sinabi ni Ezekiel sa pagkawasak ng Bayang Banal. Magagamit din kaya ito sa kasalukuyang krisis ng Iglesya?

Sa loob ng ilang taon, nawala na sa Iglesya ang kahanga-hangang panlabas na anyo ng mga templo at mga seremonya, ang pagkarelihiyoso ng nakararami sa sambayanan, ang katapatan ng mga pari nito na nasa lahat ng dako, ang katatagan ng isang pananampalatayang di mapag-alinlanganan at ang pagsunod ng lahat sa Roma. Nabubuwag ang lahat ng ito. Maraming umaasa na magbubunga kaagad ang pagpapanibagong sinimulan ng Konsilyo. Ngunit naglalaho sa bawat araw ang waring pinakamahalagang magbibigay-katiyakan sa hinaharap.

Magugunita ang iba pang mga salita sa aklat ni Ezekiel: “Hindi ko maipahihintulot na kayo’y maging isang bayang tulad lamang ng iba; kundi sapilitan akong maghahari sa inyo. Titipunin ko kayo mula sa mga bayan at haharapin ko kayo. Sasailalim kayo ng aking ka​pangyarihan.” Hindi kaya tinatawag ngayon ng Diyos ang mga puwersa ng pagkawasak? Ang Diyos kaya ang nagbubuwal sa mga gawa-ng-tao na sa akala naman nati’y siyang Iglesya? May maiiwan siyempreng labi gaya ng sabi ni Ezekiel – silang ang pananampalataya’y dinalisay ng pagsubok at mas malayang magagalawan ng Espiritu ng Diyos.

Ang kasasabi ay sapat na para maintindihan ang kahalagahan sa ngayon ng aklat ni Ezekiel. Siya ang saksi ng Diyos sa mga huling taon ng kaharian ng Juda, bagamat nasa piling ng mga ipinatapon sa Babilonia.

Tiyak na magtataka tayo sa lengguwaheng iniuukol niya sa Diyos na laging nagbababala at parang nalulugod pa sa kagipitan at pagdurusa ng kanyang bayan bilang pagbibigay-daan sa kanyang galit at selos. Pero puwede kayang mangusap tungkol sa pag-ibig nang hindi bina​banggit ang mga salitang selos at karahasan?

May selos at karahasan din sa pagsakop ng Diyos sa mga taong makalaman at maka​salanan. Hinahanap ng asawa ang kanyang taksil na maybahay sa piling ng mga mangingibig nito at ibinabalik niya sa dahas. Ang may kalabisang pananalita ni Ezekiel ay hindi dapat makapagpalimot sa atin sa iba pang pahina ng Biblia kung saan ipinahahayag ng Diyos ang kanyang karinyo. Pero hindi rin naman natin maisasaisantabi ang mga ito sa pagdadahilang mabait na tatay ang Diyos. Maaaring naranasan na natin sa ating sariling laman ang kapighatian ng makasalanang humahamon sa Diyos: tungkulin ni Ezekiel na ibunyag na lahat ang pait ng kasalanan at ipagsigawan ang galit ng Diyos.

Ang Aklat ni Ezekiel
Malamang na isang batang pari si Ezekiel na dinalang bihag sa Kaldea kasama ng sampung libong ipinatapon makaraan ang unang paglusob sa Jerusalem sa taong 598 (tingnan  ang 2 H 24:14). Doon siya tinawag ng Diyos gaya ng kanyang ikinukuwento sa atin (kab. 1 at 2).

Ang unang bahagi ng kanyang aklat (kab. 1-24) ay naglalaman ng kanyang mga pahayag na nagbabalita sa ganap na pagkawasak ng kanyang bayan.

Kasunod ng mga propesiya laban sa mga banyagang bansa (kab. 25-32), nasa ikatlong bahagi naman ng aklat ang mga pangako sa mga itinapon. Sapagkat ayaw ng Diyos na mamatay ang kanyang bayan.

May alam tayong mga lahing naglaho at mga dayuhang nakalimot sa sariling bayan sapagkat nakakita sila ng trabaho sa ibang bansa. Sa ganito rin sana mamamatay ang sambayanang Judio pagkaraan ng krisis na nagwasak sa Jerusalem. Nang nasa Babilonia sila, sa pagkakadeport sa isang mas maunlad na bansa, pinananabikan ng matatanda ang kanilang lupang tinubuan habang walang iniisip ang mga kabataan kundi samantalahin ang bago nilang kalagayan. Ngunit sa kanyang mapanghamong pagtuturo ay patuloy na hinu​hubog ni Ezekiel ang konsiyensiya ng mga magsisiuwi sa Judea balang araw para itayo ang bagong kaharian ng Diyos (kab. 33-39).

Ezekiel komentaryo

• 1.1 Nagsisimula ang aklat sa dalawang nagka​kaibang introduksyon. Walang naka​aalam sa kahu​lugan ng “ikatatlumpung taon” sa unang bersikulo; ma​aaring pagkakamali ito ng kumopya sa orihinal. Dinadala naman tayo ng “ikalimang taon” ni Yoakin sa taong 594 bago ipinanganak si Kristo.

Doon ako hinagip ng kamay ni Yawe. Na​nganga​hulugan ito na dumanas si Ezekiel ng ekstasis: para bang iniwan niya ang kanyang katawan at mahi​wa​gang nakikipagniig sa Diyos ang kanyang espi​ritu. May nalalaman siya sa misteryo ng Diyos, tinanggap niya ang kanyang misyon at siya’y nagi​ging bagong tao. 

• 4. Mula sa hilaga’y may buhawi. Naka​panaig kay Ezekiel ang malalakas na imaheng kaalinsabay ng mga salita ni Yawe. Muli nating matatagpuan sa kabanata 10 ang pangitain tungkol sa Karwahe ni Yawe. Ipinakikita rito na iniiwan ni Yawe ang Tem​plo sa Jerusalem papunta sa Babilonia para manirahan sa piling ng mga itinapon.

May paniwala ang mga tao nang panahong iyon na may kani-kanilang santuwaryo at lugar ang kanilang mga diyos at para bang “naku​kulong”ang mga ito sa mga iyon. Kaya inisip din ng mga Judio na hindi matatagpuan si Yawe sa labas ng Palestina. Malayo sa kanilang lupang tinubuan at sa Templong sambahan nila sa kani​lang Diyos, agad na pinanaigan ng kawa​lang-pag-asa ang mga itinapon sa Babilonia. Sa paki​ramdam nila’y kinalimutan na sila ni Yawe at ang mga naiwan lamang sa kanilang bansa ang makapaki​kinabang sa kanyang kalinga.

Tiyak na dahil dito kaya itinuturo ni Yawe kay Ezekiel na bagamat sa templo ng Jerusalem siya nakatira, naroroon din siya sa malayong Babi​lonia. Kasunod ng kanyang bayan si Yawe at nananahan siya sa kanilang piling.

Sa isang pangitain, nakakakita si Ezekiel ng apat na nilalang na may apat na mukha at apat na pak​​pak ang bawat isa. Ipinaliliwanag ng pangitain sa pamamagitan ng mga imahen ng panahong iyon ang kadakilaan ng Diyos. Sa mga palasyo ng mga Kaldeo, may naggagandahang mga estatwa ng mga kagila-gilalas na mga nilalang na tinatawag na “Kerubin”. Pinagsama-sama sa mga ito ang anyo ng pinaka​mala​lakas na nilalang: tao, agila, leon at toro. Naging buhay na nilalang sila rito, maliliksi, na naka​pali​gid at pi​nangangalaan ang misteryo ni Yawe. Ipinakikita ng mag​ka​krus na mga gulong na pumupunta sa lahat ng di​reksiyon ang aksiyon ni Yawe sa buong sanlibutan. Meron silang mga matang nakakakita sa lahat. Ga​gamitin ni Apostol Juan sa Pagbubunyag 4 ang mga lara​wan sa pangitaing ito.

May parang sahig na kristal sa ulunan ng mga nilalang. Nagpapahiwatig din ng mis​teryo ni Yawe ang bahaghari at ang sahig na pa​rang kristal na ki​na​sasalalayan ng trono. Gayun​din ang apoy kung saan si Yawe lamang ang ma​aaring mabuhay at ma​tutupok ang lahat ng hindi Diyos.

Isang parang tao. Pagsapit sa kaloob-looban ng Diyos, para nang tao ang pinaka​huling larawan sa​pagkat lahat ng kapangyarihan ng Diyos ay galing mismo sa kanyang mahiwagang sarili, na sa larawan niyon nilikha ang tao.

• 3.1 Kanin mo ang rolyong ito. Mata​linhagang inilalarawan ng pangitain tungkol sa rolyo ang tawag ni Yawe na nagbi​bigay ng misyon kay Ezekiel. 

Sinusugo kita sa isang bayang suwail at matigas ang ulo. Nahahawig ito sa sinabi na ng iba pang mga propeta. Nang isugo ni Yawe si Isaias, walang sina​sabing ganito sa kanya kundi ang kaba​ligtarang bunga ng kanyang misyon: magmamatigas ang sambayanan. Mas may pag-asa naman sa kaso ni Ezekiel: sinugo siya sa mga rebelde, kaya dapat siyang maging mas mata​tag at malakas kay​​sa kanila para mabasag ang armor ng matigas ni​​lang puso. Ang totoo’y walang tigil na makikipagtalo, ma​​ki​kipaglaban at makikipag​debate si Eze​ki​el. Sasa​bihin din ni Pablo na ang nag-eebang​helyo ay dapat mag​turo napapanahon man o hindi (2 Tim 4:2), at hindi kailanman dapat masiraan ng loob.

Busugin ang iyong sarili sa nakarolyong aklat na ibinibigay ko. Ang propeta’y hindi loro na nag-uulit ng mga salitang inihuhulog mula sa langit: binigyan siya ng pandaigdigang pananaw sa mga pangyayari, pag​kaunawa sa kahulugan ng ka​saysayan, at pinupuspos siya ng galit, ang galit ng Diyos sa kasalanan. Lahat ng ito’y sina​​​-sa​gisag ng rolyo (ganito ang matatandang aklat) na kinailangan niyang kanin.

Sa loob ng maraming taon, mga hula lamang ng kamatayan ang ibinibigay ni Ezekiel. Ito ang dahilan kung bakit ang aklat ay tungkol sa mga kalungkutan at panaghoy.

Nalasahan kong sintamis iyon ng pulot-puk​yu​tan. Kinakain ni Ezekiel ang mga pahayag na ito ng kasawian na parang matamis sa kanya: pumanig ang propeta kay Yawe at ganap niyang tinatanggap ang mga plano ng Diyos maging kakila-kilabot man ang mga iyon sa tingin ng mga tao. Sa pakikibahagi sa galit ni Yawe, na​pa​natili ni Jeremias na maging ma​ka​tao ang kanyang puso at nagdusa siya dahil sa pagdurusa ng kanyang bayan. Ngunit walang dinanas na pagka​hati ng damdamin si Ezekiel.

Sa halimbawa ng iba’t ibang propeta, ipina​kikita sa atin ng Biblia kung paanong inihi​hiwalay ng Salita ng Diyos sa kanilang bayan ang mga mana​nampalataya (tingnan Mt 10:34). Nadarama ng lahat ng tinawag para magsalita o manguna sa kapwa ang ganitong problema. Hindi ang gustong marinig ng bayan ang kani​lang sinasabi ni hindi sila napadadala sa mga pagtutol ng mga duwag at ng mga maalwan ang buhay na nakikiusap na pabayaan silang mamuhay ayon sa gusto nila. Laging mahirap largahan ang seguridad na taglay natin kapag nada​rama nating kaayon tayo ng lahat. Tinatanggap ng tunay na nananampalataya na pumanig sa Diyos at kung minsa’y mag-isang sumasalungat sa agos.

• 16. Ang salaysay ng bokasyon ni Ezekiel na maba​basa natin sa 3:1-15 ay itinutuloy sa 3:22-27. Ngu​nit pinapatlangan ito ng isang talatang (3:16-21) nagpapahayag ng isa sa mga importanteng diwa ng pangangaral ni Ezekiel: hindi gusto ng Diyos na mamatay ang makasalanan kundi ang ito’y magbalik-loob at mabuhay (tingnan ang kabanata 18).

Totoo ngang dumarating sa mga tagapakinig ni Eze​kiel ang kapahamakang hatid ng kanilang mga pagkakamali. Ngunit hindi ito dahilan para masiraan ng loob; kahit na iisa lamang ang maka​unawa sa kanyang kasamaan, hindi mawa​walang-saysay ang kanyang mga pagsisikap dahil mabibigyang-buhay nito kahit ang sarili man lamang niya.

Ginawa kitang bantay. Tinanggap ng propeta mula sa Diyos ang pagkaunawa, na wala sa iba, sa pagka​kasala sa buhay ng bawat isa at ng lipunan. Siya lamang ang nakakakita sa mga pa​nga​nib na dumarating ayon sa balak ng Diyos na siyang hukom sa kasalanan. Nakikilaban ang pro​peta hindi lamang sa mga ayaw maniwala kundi pati sa Diyos-Hukom na hinihingan niya ng awa (Ex 32:11; Jer 14:11), gaya ng ginawa nina Moises at Jeremias.

At mamatay siya… ikaw ang papapanagutin ko sa kanyang pagkamatay. Pananagutan ng tumanggap ng pagkaunawa mula sa Diyos: tinanggap niya ito para iligtas ang iba, at hindi siya maka​pagwawa​lang-imik.

Kapag tumalikod ang taong matuwid sa kanyang pagkamatuwid. Parang ang lahat ay pare-parehong nagdusa sa krisis na nagwasak sa Juda. Ngunit sinasabi ni Ezekiel na ang mga pagdurusang ito ng lahat ay mag​hahatid ng buhay o kamatayan ayon sa marapat sa bawat isa. Sapagkat hindi magkasingkahulugan ang pagiging buhay o pagi​ging patay para sa Diyos at para sa tao (Pag 3:1).

Mas mahusay na isinasalaysay sa 33:1 ang talinhagang ito ng bantay.

Mapapansin natin ang iba’t ibang detalyeng tag​lay ng propeta (o mananampalataya) sa lahat ng panahon:
–
maging listo, ibig sabihi’y may kaka​yahang makita ang iniisip ng Diyos tungkol sa paraan ng pagkilos ng tao, sa pagsasaloob natin ng kanyang salita;
–
lumagay sa itaas ng pader, ibig sabihi’y maka​pangibabaw sa mga problema ng kanyang kapaligiran at huwag bale-walain ang mga iyon para lamang ma​buhay nang mas tahimik;

• 22. Narito ang mga propesiya ni Ezekiel sa Kaldea sa loob ng anim na taon bago naganap ang pag​lusob at pagbagsak ng Jerusalem.

Pansamantalang napipi si Ezekiel, at pagka​tapos ay nalumpo naman siya. Nagsi​silbing aral ang ma​hi​wa​gang karamdamang ito. Iginigiit ni Ezekiel sa lahat ng paraan na ipinasya na ni Yawe na wasakin ang Jeru​salem sapagkat hindi nagsisi ang mga Israelita at hindi naging mas matapat.

Nasa Kaldea si Ezekiel pero ang Jerusalem pa rin ang nasa kanyang alaala. Sa mga kabanatang ito, nahahawig sa pagtuturo ni Jeremias nang mga pana​hon ding iyon ang aral ni Ezekiel. Ngunit ibang-iba naman ang anyo. Nagsalita muna si Jere​mias at saka lamang isinulat ang kanyang mga pahayag. Saman​talang nagsusulat naman si Eze​kiel sa mas pormal at maayos na paraan. Sa kasamaang-palad, pagka​minsa’y mabigat at magulo ang dating sa atin ng kan​yang estilo, ngunit dapat nating pagnilayan ang mahahabang talinhagang ito na puno ng kahanga-hangang mga larawan.

Sa 3:25, waring dumanas si Ezekiel ng mahi​wagang pagkalumpo na matalinhaga ang itatagal na panahon: 190 araw at 40 pang araw. Hindi natin alam ang ka​hulugan ng mga bilang na ito.

Sa 6:8-10, gaya ng ginawa na ng iba pang mara​ming propeta, sa mga propeta, ibinabalita na ililigtas ni Ya​we ang isang nalabing grupo. Kasusuklaman nila ang sarili dahil sa kani​lang mga kasamaan at ga​wa​ing karumal-dumal. Ang ganitong pahayag ay tatak ni Ezekiel at nagpapakitang matapat na magba​balik-loob ang masama; ang masuklam sa sarili dahil sa sa​riling pagkakasala ang siyang naghahatid ng biyaya ng Diyos.

• 8.1 Isang mahabang pangitain tungkol sa mga kasalanan ng Jerusalem at sa darating na kaparusahan ang mga kabanata 8-11. Lahat ay nagaganap sa Tem​​plo. At ang lubos na naka​tawag-pansin sa paring si Ezekiel ay ang pagbale-wala sa Diyos at ang pag-aalis sa kanya mula sa puso ng mga tao para sa mga huwad na diyos.

Matutunghayan natin sa 8:2 ang ilang tilamsik ng pangitain sa unang kabanata. Laging may nagpapahiwatig ng presensya ni Yawe sa propeta bagamat di niya iyon nakikita. Muling mawawala sa sarili si Ezekiel sa ekstasi: pinag​mamasdan ng kanyang espi​ritu ang mga kasalanan ng Jerusalem.

Sa 8:4, nakita ni Ezekiel sa Templo ang Luwalhati ni Yawe. Mula nang pasinayaan iyon ni Solomon (ting​nan 1 H 8:10), nakapiling na ng kanyang bayan ang Diyos kahit na nagtayo sila ng mga altar at estatwa para sa mga huwad na diyos sa mga patyo mismo ng Tem​plo. Ngunit nililisan ngayon ni Yawe ang kanyang templo bago iyon wasakin ng mga Kaldeo; umaalis pa-Babilonia ang kanyang Luwalhati sa kinaro​roonan ng mga itinapon. Tatlong hakbang ang isinasagawa ng Diyos bago siya lumisan:

–
9:3 – nililisman niya ang santuwaryo at nama​malagi sa may bungad;

–
10:19 – nilakad niya ang mga patyo at tumigil sa pintuan sa silangan, sa tapat ng Bundok ng mga Olibo;

–
11:22 – lagi siyang pa-Silangan, sa Kaldea, nilalakad niya ang lambak ng Kidron at tumi​tigil sa Bundok ng mga Olibo.

Sa paglisan ni Yawe sa kanyang templo, ang apoy naman ng kanyang kabanalan ay magiging parusa at kamatayan para sa mga di-makadiyos na naglagay ng kanilang mga diyus-diyusan at ipinaubaya ang sarili sa pakikiapid, ayon sa iba’t ibang kahulugang ibinibigay ng mga propeta sa salitang ito (tingnan kabanata 16).

Kasama ng mga panlahatang pagtuligsa at pag​hatol, may iba rin namang laban sa mga indibidwal. Si Ezekiel ang kaagapay ni Yawe at dapat sabihin ni Ezekiel ka​​sama niya, ang mga salita ng pagtuligsa at paghatol na magbibigay-kamatayan sa mga maysala.

9:4: Isang “T” na hugis-krus nang mga pana​hong iyon ang magsasanggalang sa “nalabi.”

9:8:“Panginoong Diyos, magwawasak ka ba…?” Bina​balaan ng tunay na propeta ng bayan sapagkat gusto niya silang iligtas.

• 12.1 Nagtitipon ang mga lalaki sa Babilonia pag gabi sa pintuan ng kanilang mga bahay. Lumalabas si Ezekiel. Wala siyang sinasabi ni isang salita pero ku​mikilos siya na parang nag-iisang artista sa isang palabas na tumatawag sa pansin ng mga tao. Pag​katapos ng “palabas”, umaalis siya nang wala ring anu​mang paliwanag. At kinabukasan niya inihahayag ang kahulugan ng ganitong talinhaga sa gawa.

Sa matalinhagang pagkilos na ito, inihahayag ng propeta ang pagdedeport sa mga taga-Jerusalem at sa kanilang hari.

• 21. Lumilipas ang mga araw at hindi nagkakatotoo ang mga pangitain. Ipagtataka natin ang kawalang-paniniwalang ito ng mga Judio sapagkat sa paglingon sa Banal na Kasaysayan, para sa ati’y waring puno iyon ng mga himala at natu​tupad ang mga salita ng mga propeta. Ngunit sa totoo’y hindi ganito ang tingin ng mga ka​panahon ng mga propeta. Sa loob ng halos dalawang dantaon, sina Isaias, Jeremias, Ezekiel at ilang maliliit na propeta lamang ang naroon. Bukod dito, hindi laging nagkakaroon ng mahimalang pagpapalaya gaya ng naganap sa Jerusalem noong 701. Kaya hindi milagro lamang ang kasaysayan, at hindi rin naman kaagad na nagaganap ang mga salita ng mga propeta. Kahanay ng mga tunay, naroon ang mga bulaang propeta na may mga pangitaing madalas na di nagkakatotoo. Kaya mau​unawaan dito ang kawalang-paniwala ng mga Judio.

May mga pagkakataon sa kasaysayan na mabilis ang mga pagbabago; sa iba nama’y parang walang gina​gawa ang Diyos. Sa Ebang​helyo mismo ay pinagsa​sabihan tayong huwag maging mater​yalista gayong parang wala ang Panginoon sa takbo ng daigdig (Lc 21:34; 17:26; 2 P 3:3).

• 13.1 Laging laganap sa daigdig ang katotoha​nan at kasinungalingan. Kaya hindi nakalalamang sa atin ang mga propeta dahil silang lahat ay nagkaroon din ng mga kalaban (tingnan 1 H 22; Is 28).

Ipinakikita rito sa atin ni Ezekiel ang mga natata​nging pagkilos ng tunay na propeta: 

– karaniwa’y laban sa gustong marinig ng nakara​rami ang kanyang sinasabi (tingnan din ang Jer 14:13);

– sa halip na tumahimik tungkol sa kasalanan, pina​​ngangahasan niyang ilantad iyon at tuligsain (ting​nan Jer 23:14);

– tinutukoy niya ang mga malalalim na sanhi ng kasamaan sa halip na magmungkahi ng mga pansamantalang panakip na solusyon;

– nasa itaas siya ng pader bilang bantay, at malinaw niyang nakikita ang nalalapit na pag​huhukom ng Diyos, na ibig sabihi’y ang di-maiiwasang mga bunga ng mga pagka​kasala at pagkakamali. Ipinagtatanggol niya ang kanyang bayan sa galit ni Yawe (Ez 22:30).

Binabanggit ni Ezekiel ang mga propetisa at ang kanilang mga kilos na mahirap unawain ang tunay na kahulugan. Ibinubunsod nila ang mga tao na bigyang-pansin ang mga panaginip, pamahiin at mapanlinlang na pagpapagaling, habang nananatili namang bulag sa mga krimen at kasalanan.

• 14.1 Pasasangguniin ko ba sila sa akin? Narito ang babala sa mga sumasangguni kay Yawe sa pamamagitan ng propeta upang ma​lutas ang mahi​higpit nilang problema. Dapat ko bang pakasalan ang babaeng ito? Paano ako gagaling sa aking sakit? Ayaw sagutin ni Yawe ang mga hindi handang sumunod sa kanya; sa halip, parurusahan niya sila sa kani​lang kasa​maan: ito ang magiging sagot niya sa kanila.

Kung malinlang ang propeta… Kung dahil sa materyal na pakinabang ay pumayag ang prope​tang sumagot sa mga tanong na wala namang kinalaman sa kanyang relihiyosong misyon, paru​rusahan ni Yawe ang sumasang​guni pati ang pro​peta.

Ipinahihiwatig dito ang pananagutan ng mga nag​papalinlang sa bulaang propeta. Mas gusto nilang pumunta sa bulaang propeta pagkat alam nilang hindi niya sila oobligahing tingnang mabuti ang mga pagka​kamali sa kanilang buhay. At sa dakong huli, kapwa sila mapapahamak.

• 15.1 Sa mga kabanata 15-23, apat na beses na inilalantad at tinutuligsa sa iba’t ibang paraan ang mga pagkakasala ng Juda sa buong kasaysayan nito (mga kabanata 16, 20, 22, 23).

Ginagamit sa kabanatang ito ang imahen ng punong ubas sa paglalarawan sa kinakailangang wakas ng ka​saysayan ng Juda: wawasakin ang bansa at susu​nugin ang kabisera niyon. Tulad ng kahoy ng punong ubas ang Israel nang hirangin iyon ni Yawe, hindi namumukod-tangi sa ibang mga bayan, sa bilang man o sa mga katangian. At dahil hindi nila tinupad ang kanilang misyon, hindi sila makapagpapatuloy na maging bayan ng Diyos, ni hindi na muling magiging isang bayan gaya ng iba.

• 16.1 Ang kasaysayan ng taksil na maybahay, na naisalaysay na nina Oseas at Jeremias, ay pinalalawak para maisama ang buong banal na kasay​sayan. Kaya nagsisimula ito sa pagsakop sa Kanaan. Nang sakupin ni David ang Jerusalem, lahing Amorreo ang karani​wang mga mamamayan niyon at ang mga Heteo ang nasa mataas na lipunan.

Narito ang mga yugto ng kasaysayan niyon:

–
Galing sa wala ang Israel nang hirangin ng Diyos: bersikulo 4-5. 

–
Pinayaman ng Diyos ang Israel: b. 8-14.

–
Ang pagbagsak: b. 15-22.

–
Ang parusa: “Magiging hubad kang muli…”

–
Ang pangako: Aalalahanin ko ang aking pa​kiki​pag​tipan sa iyo…”

Sa pagsasalita tungkol sa pagbibili ng sarili, tinatalakay rin ni Ezekiel ang tatlong kasalanan gaya ng ginawa nina Isaias at Jeremias.

–
pagpapaubaya ng sarili sa pagsamba sa mga diyus-diyusan, sa kabila ng pagiging “asawa” ni Yawe;

–
pag-oorganisa ng sagradong pagbibili ng sari​li, gaya ng ginagawa sa pagsamba ng mga pagano;

–
pagpapasailalim sa malalaking bansa para mag​karoon ng proteksiyong pulitikal sa halip na manatiling malaya.

Walang kinaliligtaan si Ezekiel ni isang detalye sa mga maaaring humamak at humiya sa kanyang bayan. Wala pang naririnig na gani​to kabigat na puna sa pambansang kasaysayan sa alinmang bayan. Sa pag-atake sa kapalaluan ng kanyang mga kababayan, tinu​turuan tayo ng propeta kung paano ilantad sa liwa​nag ang lahat ng kahangalan at kasamaang nasa ating puso.

Bigyang-pansin din ang talata 59-63 kung saan ipinangangako ni Yawe ang bagong tipan. Ang kahi​hiyang kasunod ng mga pagkakasala ay pag​hahanda para sa isang buhay na matu​wid.

• 59. Kapag tinanggap mo ang iyong mga kapa​tid na ibibigay ko sa iyo bilang mga anak. Matapos maparusahan at maituwid, tatang​ga​pin ng Israel ang mis​yong magturo at mag-akay sa iba pang mga bayan. Mapatu​tunayan din ito sa Iglesya na kahit banal ay dumaranas din ng kahinaan ng tao. Ang mga may ka​ra​nasan ng pagkakasala at ng kapatawaran ang ma​limit na nakapagpapamalas ng higit na pang-unawa at higit na pagnanais na mailigtas ang mga makasalanan.

• 17.3 Si Ezekiel mismo ang nagpapaliwanag sa mahabang paghahambing na ito. Ito ang kon​​klusyon: Magwawakas ang mga haring inapo ni David. Ibang inapo ni David ang hihirangin ng Diyos mismo para maging Mesiyas. Tungkol kay Kristo at sa Iglesya ang mga b. 22-24.

Ang sumira sa kasunduan (15-20). Ang pagsuko ni Sedekias sa mga Kaldeo ang maka​tarungang kaba​yaran sa mga nakaraang pagkakamaling inilantad at tinuligsa ng mga propeta. Hindi inaangkin ng Diyos ang anu​mang pagpapalaya pati na ang paggamit ng kahit na anong pamamaraan.

• 18.1 Mga magulang ang kumain ng maasim na ubas, pero mga anak ang nangilo. May napakalakas na diwa ng panlahatang respon​sibilidad ng grupo, ma​ging pampamilya man o pambansa ang bayan ng Israel sa mga unang panahong iyon. Nasa Josue 7:24 ang halimbawa ng isang nagkasala na hinatulan ng kamatayan kasama ng buo niyang pamilya, gayundin ang halimbawa ng buong bayan na pinarusahan dahil sa kasalanan ng isang miyembro nito.

Ngunit sa mga huling taon ng kaharian ng Juda, naging mas malakas naman ang kama​layan sa personal na responsabilidad:

–
Sa isang dako, ipinahayag ng mga propeta na ayon sa katarungan ng tao, hindi maparurusahan ang mga anak dahil sa mga krimen ng kanilang mga magulang (Dt 24:16). Paano maiiba ang panuntunan ng Diyos at parurusahan ang walang kasalanan?

–
Nang mga unang panahon, bawat pagkakamali, maging ang di-sinasadya, ay itinuturing na “kasala​nan.” Pero itinuturo ngayon ng mga pro​peta na ang ka​salanan lamang ang kasa​maan, at ang mga ka​sawi​am​palad na hindi naman bunga ng kasamaang ito ay hindi parusa ng Diyos.

Ang pagkawasak ng Jerusalem ay parang pagpaparusa sa lahat nang hindi na pinag-iba ang mabuti at ang masama. Hindi itinatanggi ni Ezekiel na hinampas nga noon ng Diyos ang lahat. Ngunit para sa kanya, na​karaan na iyon at marapat lamang sa isang bayang ganap na lumihis. Nakatanaw siya sa hinaharap at itinu​turo kung paano aaksiyon ang Diyos mula ngayon sa tunay na relihiyon:

–
Ang pagkamatuwid ng matuwid ay sasa​kanya, at ang sariling pagkakasala naman sa masama: tatanggapin ng bawat isa ang marapat sa kanya.

–
Kung lumayo naman ang masama sa lahat niyang pagkakasala… mabubuhay siya. Bawat isa’y magkakaroon ng panahong mag-pasiya nang malaya. Kung sa simula’y masama at pagkaraa’y nagpasiyang magpakabuti, hihintayin ng Diyos ang kanyang pagbabalik-loob at isasaalang-alang ang pinakahuli niyang oryen​tasyon.

Sa mga huling panahon, mapapansin ng mga marurunong na kadalasa’y hindi napapa​rusahan ang masasama at hindi rin nagagan​timpalaan ang mabu​buti sa buhay na ito (tingnan Job 21). At maliliwanagan nilang sa kabilang-buhay magkakaroong-kaganapan ang kata​rungan ng Diyos.

• 19.3. Sa paghahambing na ito, ang bansang Judio ang inahing leon. Ang mga anak naman ng inahing leon ang mga hari: sina Yoakas, Yoakin at Sedekias.

• 20.1 Isa pang paglalahad ng mga pagkakasala ng Israel sa buong kasaysayan nito. Ang mga gawaing di-banal ang lagi nang tinutukoy rito ni Ezekiel. Bilang bayan ng Diyos na Banal, hindi maka​pamumuhay ang Israel gaya ng iba pang mga bansang di-banal, na ibig sabihi’y hindi sa Diyos. Ang lupain ng Israel, ang mga batas nito, ang mga piyesta – lahat ay banal kayat hindi ito magagamit ng mga tao ayon sa sarili nilang gusto.

Sa 20:22, tinitiyak ni Yawe na hindi malalapasta​ngan ang kanyang Pangalan. Kung parurusa​han niya at pahihintulutang mawasak ang Israel, ayon sa menta​lidad ng panahong iyon ay hahamakin naman ng ibang mga bansa ang Diyos na hindi nakapagligtas sa kanyang bayan. Kaya “mala​lapastangan” ang kanyang panga​lan. Ngunit kapag tinipon ni Yawe ang kanyang bayan (20:41), mala​laman ng lahat ng bansa ang kanyang kapang​ya​ri​han kayat “pababanalin” nila ang kanyang pa​ngalan.

At nagtadhana naman ako sa kanila ng mga tuntuning di-mabuti (25). Ipinapaliwanag ni Eze​kiel sa sarili niyang paraan ang lumipas na kasaysayan at binibigyang-diin ang maka​​-pag​dadala ng kahihiyan sa kanyang bayan, gaya ng binanggit natin sa 20:25. Kung minsa’y gina​gamit ng mga Israelita ang Batas ng Levitico (18:21) tungkol sa paghahandog ng mga panganay sa Diyos bilang pangangatwiran sa pag​sasakripisyo ng mga bata ayon sa ka​ugaliang pagano. Ipinapaliwanag ni Ezekiel na talaga ngang hiningi ng batas ang gayong mga pag-​​aalay at hinayaan naman ito ni Yawe (gina​mit niya ang isang karaniwang pana​nalitang Hebreo na ang ibig sabihi’y “ibinigay”) para parusahan ang kanyang bayan sa pag​papa​hintulot na mai​pon ang mga krimeng ito na ikinalulugod nila.

• 22.1 Sa kabanatang ito, ang mga taga-Jerusalem ang kinakausap ni Ezekiel mula sa kanyang kinatatapunan.

Sa iyo… sa iyo… sa iyo… Sa Jerusalem naga​​​ganap ang lahat ng uri ng pagkakasala. Ang iyong mga prin​sipe, mga pari, mga pinuno, mga nasa lupain – kasangkot silang lahat sa kasamaan.

Naging latak na lamang para sa akin ang Is​rael. Ang mga pagsubok na tinitiis natin ay pa​​rang tuna​wang ginagamit sa pagdalisay ng ginto at iba pang metal (1 P 1:7). Ngunit sa kaso ng Jerusalem, may iba pang mga katuturan ang pag​hahambing sa tunawan: ang paglusob sa lunsod ay nagbibigay-daan sa pagkawasak ng isang bayang hindi tumupad sa misyon nito. Ang ayaw padalisay ay sinusunog (Mt 3:10).

Ang dugong iyong pinadanak (9 at 13). Binabahiran ang lupa ng dugong pinadanak ng mama​matay-tao hangga’t hindi nabububo ang dugo ng maysala (Dt 19:12). Bagamat marahas ang mga Judio, mataas ang pagpapahalaga nila sa katarungan at sa sagradong katangian ng buhay. Ngayon, meron nang mga paraan ng pagpatay sa tahimik na paraan at nang hindi nadudungisan ang kamay ng mga buong bansa: darating ang araw na sisigaw ang dugo na ipaghiganti sila laban sa mayayaman na ang tingin sa kanilang sarili ay mga walang-sala.

Naghanap ako ng isang lalaki sa kanila na mag​tatayo ng pader sa aming pagitan. Bigyang-pansin ang bersikulo 30 na nagpapaalaala sa 13:9. Hindi pare-pareho ang pag​ka​​​unawa ng lahat sa misteryo ng Diyos, at hindi sila tinatawag sa pare-parehong mga responsa​bilidad. Kailangan ang mga tagapamagitang may pa​kikipagkaisa sa kapwa, may malasakit at pana​na​gutan para sa kanyang kapwa sa harap ng Diyos. Kaya lumi​litaw ang kahala​gahan ng panalangin. Isa-isang nadiskubre ng mga pro​peta na ito ang kanilang papel.

Ang ganitong pagkaunawa sa pagliligtas ng Diyos ang naghatid sa maraming “malibing” sa pag-iisa, pag​papaubaya ng sarili sa pag-ibig ng Diyos sa pana​na​langin at paghihirap.

• 23.5 Tulad sa kabanata 16, tinuturuan ni Ezekiel ang kanyang mga kababayang walang pakialam sa pag-ibig ni Yawe. Sinisimulan niya ito sa kanilang alam: selosong pag-ibig at pag​papabayad sa lalaki.

Tatlong anyo ng pagsamba sa diyus-diyusan ang binabanggit ni Ezekiel: ang sa mga Ehipsiyo, ang sa mga Asirio, at ang sa mga Babilonio. Tingnan ang paliwanag sa Isaias 30:22.

Hindi lamang ang pagtalikod ng mga tao sa Diyos ng katarungan ang nakasasakit sa kanya – na alam ang lahat ng dumarating sa atin – para ma​​nalig sa mga bato, mga larawan at horoskop, kundi ang buong bansa man ay nagkakasala rin. Gusto ng Diyos na linangin sa loob ng kanyang ba​yan ang isang bagong pananampalataya, pa​mumuhay at kulturang maka​pag​liligtas sa sang​katauhan. Ngu​nit sa halip ay nasi​siyahan na sila sa pag-importa sa mga banyagang kulturang wala namang kinalaman sa kanila, kasama ng kanilang mga komersiyal, malalaswang sayaw at mga video tape.

–
Nasa kanya ang aking tolda ang ibig sabihin ng Oholiba: ito ang kaharian sa timog, kasama ang Jerusalem, na pinagtayuan ni Yawe ng kanyang taha​nan at pinagkalooban ng kanyang mga panga​ko.

–
Sarili niyang tolda naman ang ibig sabihin ng Ohola: ito ang hilaga na humiwalay kasama ni Yero​boam para magtayo ng sariling kaharian.

• 24.15 Muling ginagamit ng propeta ang sariling sitwasyon para ipahayag ang pagbagsak ng Jeru​salem na mawawalan ng kayamanan at mama​mayan.

Ang personal na pagsubok ng propeta sa kanyang buhay-may-asawa ay maihahambing sa na​ganap sa iba pang mga propeta at ipina​liwanag sa Jeremias 16:1.

• 25.1 “Mga mensahe laban sa mga ban​sang pagano” ang nasa mga kabanata 25-32. Nakakahawig ang mga ito sa matu​tunghayan natin sa iba pang mga propeta.

Matapos ihayag ang halos lubusang pagka​wasak ng Israel, ipinahahayag naman ng propeta ang ganap na paglipol sa mga kaaway ng Israel pagdating ng oras ng katarungan. Nagsasalita ang propeta bunga ng kaila​ngang-kailangang diwa ng kataru​ngan. Ang mga ban​sang Amonita, Edomita, at iba pa ay walang ka​​ra​​pa​tang manatili bilang mga bansa dahil wala silang bahagi sa paghahanda ng kaligtasan. Ginamit lamang sila ni Yawe para dali​sayin ang kanyang bayan. Kaya kaila​ngan silang maglaho sa kaguluhan ng kasaysayan.

Magkakamali tayo sa kahulugan ng Biblia kung hihi​lingin natin sa Diyos na parusahan ang mga taong hindi sumasampalataya pati na ang mga umu​usig sa Iglesya (tingnan ang 1 P). Hindi rin natin mahahangad ngayon ang pagkawasak ng alinmang mapaniil na bansa dahil gumagawa sa lahat ang grasya ni Kristo. Ang tanging ma​sa​​sabi nati’y maglalaho ang alinmang insti​tus​yong nana​natiling sarado sa mensahe ng Ebanghelyo: “Bubu​nutin ang bawat halamang hindi itinanim ng aking Ama” (Mt 15:13).

Inihahayag ni Ezekiel sa pamamagitan ng mga ima​hen ng nasirang sasakyang-dagat ang pagkawasak ng Tiro. Ihambing sa pagbagsak ng Ninive (Nh 2–3) at ng Babilonia (Jer 51).

Sa Pagbubunyag (18:9), aalalahanin ang mga sali​tang ito at iuukol sa Imperyong Romano at sa Romang kabisera nito, na sentro ng daigdig sa pana​hon ng mga apostol. Isa rin itong hatol sa ating sibi​li​sasyon na kung pinupuri man ang mga kaha​laga​hang kultural at es​pirituwal ay lagi pa ring tagumpay na pang-ekonomiya ang binibigyan ng pangunahing lugar. Nasisira ang mga bansa, napi​pinsala ng kawalang-hanap​buhay ang mga pamil​ya at mga tao, saman​talang ang ilang ma​la​laking tindahan ay puno ng mga komplikadong bagay na nawalan na ng saysay.

• 27.1 Ang Fenicia at ang mga daungan nitong Tiro at Sidon ay nasa baybayin ng Palestina. Napakaliit na bansa, ngunit bihasa sa kalakalang pandagat ang mga tagaroon, at may kontak sa lahat ng bansa sa Mediteraneo. Mula Fenicia ay na​ka​rating sa Israel ang mga paga​nong impluwensiya lalo na sa kapanahunan ni Ahab (1 H 16:29).

• 31.1 Mapapansin ang magandang pampanitikang imahen ng sedro, kabanata 31 na sumasagisag sa Ehipto.

• 33.1 Nasakop na ang Jerusalem. Habang nadudurog ang lahat ng ilusyon ng mga Judio at ng kanilang mga bulaang propeta, nauunawaan ni Ezekiel na dumating na ang wakas ng pag​subok. Sa hina​harap, na maaaring napa​kalayo pa, may naba​banaag na muling pagkabuhay. Inihahayag ng propeta ang maraming pangako ng Diyos sa mga kabanata 34-39. Ang kabanatang ito (33) na naglalahad sa pagsakop sa Jerusalem ang nagsi​silbing introduksiyon.

Medyo naiibang bersiyon ng ipinaliwanag na natin sa 3:17 at 18:21 ang 33:1-20.

33:11. Sa panahon ng kasawian, nawawalan ng lahat ng pag-asa ang mga masama. Ngunit nagtataas naman ng tinig ang propetang laging nagpa​hayag ng kasawiampalad upang maka​pagbigay-sigla sa pag​babalik-loob at ibahagi ang kaisipan ng Diyos: Hindi ko gustong mamatay ang masama. O Israel, gusto mo bang mamatay?

• 34.1 Tinitipon ni Yaweng Panginoon ang kan​yang nagkalat na kawan.

May parang dalawang bahagi ang mahabang pag​hahambing na ito, kung saan nangangako si Yawe na magiging pastol ng kanyang kawan: 

–
isang rebolusyon,

–
isang paghatol.

Pagsabihan mo ang mga pastol ng Israel alang-alang sa akin. Inihahayag dito ni Yawe ang isang ganap na pagbabago sa buhay-lipunan ng Israel: papa​litan niya ang mga pastol. Ang salitang “pastol” ay nauukol sa lahat ng sibilyang nasa kapang​yarihan, kaya kabilang dito ang hari, ang mahistrado at mga hukom. Hindi kabilang dito ang mga pari at mga pro​peta, salungat sa kasalukuyang gamit, dahil para sa ati’y ukol lamang sa mga lider-espirituwal ng isang komunidad ang salitang “pastor” (pastol).

Hindi ba’t ang kawan ang dapat pakanin ng mga pastol? (2) Hindi sa mga pastol ang kawan. Itinatakwil ni Yawe ang mga pinuno ng kanyang bayan na nag-aakalang natural lamang na tamasahin nila ang ka​pangyarihan at yaman nang hindi muna itinuturing ang sarili bilang mga lingkod ng bayan. Madali nating maiisip ang pagdarahop ng bayang Judio sa panahon ng pag​​​pa​pahayag ni Ezekiel, pagkaraang-pagka​raan ng kapahamakan sa Jerusalem:

–
Mahihinang tupa, gutom, may sakit,

–
naliligaw, pagala-gala, walang tahanan o trabaho, binilog ang ulo, inilayo ng mga kasinu​ngalingan ng kanilang mga pinuno,

–
nilapa ng lahat ng bansa, ipinatapon sila, o ini​wan ang lupang tinubuan sa pag​hahanap ng tra​baho.

Ako mismo ang maghahanap sa aking mga tupa. Itinakwil ngayon ni Yawe ang mga pinuno ng Israel na nangawala sa kapahamakan ng kanilang lupain at nanga​ngako siyang magiging pastol ng Israel. Si Yawe ang magiging mabuting pastol at sinasabi niya sa pag​kakataong ito ang mga pana​nagutan ng pastol: tipunin, ipagtanggol, pakanin ang lahat, at pigilan ang mga napakalalakas.

Sa panahon ng dagim at ulop (12) na parang malayo ang Diyos at nakikitang lugmok ang Israel at walang pag-asa. Titipunin ni Yawe ang kanyang bayan mula sa mga bansa. Ang Kahariang inihanda ng Diyos para sa nanlu​lupaypay na mga taong ito ay magiging higit pa sa lahat ng kanilang maaasahan. Hindi lamang sila magtatamasa ng materyal na kasaganaan kundi mamu​muhay pa sila sa kapa​yapaan at magpapahingang kasama ng Diyos. Pagpapahingahin ko sila.

Tungkol naman sa inyo, isa-isa kong kikilanlin ang mga tupa. Sa ganitong mga salita nagsisimula ang ikalawang bahagi: ang paghu​hukom ng Diyos.

Nasa isang panig ang matatabang tupa: ang mga nagsamantala sa di-makatarungang kaayusang pan​lipunan. Hindi sila nasiyahang magkaroon ng mas mataas na antas ng pamu​muhay kaysa iba, kundi niyurakan pa nila ang nalalabi pang pastulan. Wala silang itinanim sa pinakamatatabang lupa ng bansa; idineposito nila sa ibang bansa ang perang maga​gamit sana sa pagpapaunlad sa ekonomiya, ipinagkait nila sa marami ang edukasyon at kultura.

Sinusuwag ninyo ang mahihinang mga tupa hang​gang maitaboy sila (21). Nagsamantala sila sa kapang​yarihan, at sapagkat namamaneho nila ang kataru​ngan, itinadhana nila ang “kanilang” utos sa paggamit ng lakas.

Magtatalaga ako ng isang pastol nila, si David na aking lingkod. Ito si Kristo, ang bagong David. Gaya ng binigyang-pansin tung​kol sa Isaias 11:1, hindi inihahayag ang Mesiyas bilang isa pa sa inapo ni David at hindi para ipag​patuloy ang nakaraan. Siya’y ma​giging ibang David at may sisimulan siyang ganap na bago.

Madali nating makikita rito ang ilan sa mga larawan at ideang personal na pinagnilayan ni Jesus at ginamit sa pagbuo ng tatlong talinhaga: ang Mabuting Pastol (Jn 10:1); ang parabula ng nawalang tupa (Lc 15:4) at ang Pag​huhukom (Mt 25:31).

• 35.1 Hindi ang pagbagsak ng Jerusalem ang katapusan ng kahihiyan ng mga Judio. Pagkaalis ng mga mananakop nang taong 587, sinamantala ng maliit na bayan ng Edom ang sitwasyon at nilusob ang Palestina. Tinangka nilang sakupin ang mga teritoryo ng mga Judio at ng mga Israelita: ang dalawang bansa.

• 36.22. Bibigyan ko kayo ng isang bagong puso. Marami ang nag-aakala na imposibleng baguhin ang puso ng tao. Dahil wala nang pag-asa ang ilan na mapagbago ang tao, tinatanggap na nila kung ano ito, at mas ginugustong pagtakpan na lamang ang kapu​ru​lan ng diwa at pagkamakasalanan. Suma​sama naman ang loob ng iba laban sa lahat at tungkol sa lahat.

Sa tekstong ito na katulad na katulad ng sinasabi sa Jeremias 31:31 at Ezekiel 11:19, isang bagong puso ang iniaalok ng Diyos sa ma​giging bayan niya sa hinaharap. Ipinakita ng kara​nasan ng bayang Judio na mahina ang tao at walang sinumang makasusunod sa mga utos. Ngunit kung personal na kilala ng tao ang kan​yang Diyos, kung nagagawa niyang matalik na maki​bahagi sa buhay ng Diyos, ano’t hindi siya maka​pag​babago at maba​bago?

Ito ang kahulugan ng salitang pagbabalik-loob. Ang pagbabalik-loob ay pagbalik sa Diyos matapos lumayo sa kanya. Una, may pagba​bagong nagaganap sa puso, na ibig sabihi’y sa kaloob-looban ng katauhan. Ka​sunod nito ang pagbabago ng kaisipan at saloobin. Ang totoo’y ang Diyos ang siyang bumabago sa tao, sa pagmamahal dito, sa pag-akit at pagkakaloob dito ng kanyang Espiritu na buma​bagong-anyo sa tao upang maging bagong nilalang ito. Aalisin ko sa inyo ang pusong bato at bibigyan ko kayo ng pusong laman. Ito ang magiging Bagong Tipan.

Dito maaaring makita ang kaibhan ni Jeremias kay Ezekiel. Si Ezekiel ay binigyan ng Diyos ng gawaing pastoral: kailangang hubugin niya sa loob ng maha​bang panahon ang mga magta​tayong muli sa Israel. Inihahanda ni Ezekiel ang malapit na hinaharap. Iba​balik ko kayo sa inyong sariling lupa: uulit-ulitin ito ni Ezekiel. Nasa hanay siya ni Moises; sunod kay Moises, isa siya sa mga kailangang mamuno sa bayang Israel. Dahil sa kanyang mga tungkulin bilang pastol, hindi niya nakita na ang isang bagong puso ay nanga​ngahulugan ng lubusang pagba​bago sa kasaysayan ng Israel: pumasok man muli ang mga Judio sa kanilang lupain, wala na ang panahon ng kanilang kaharian at bale-wala na ang kanilang mga pambansang adhi​kain. Sa kabilang dako, walang gayong pana​nagutan si Jeremias, kaya isinabuhay niya nang lubos ang tra​hedya, at sa gayong mga sandali’y nakita niya na ang kasaysayan ng Israel – bayan ng Diyos sa lupa ng Diyos – ay patapos na: kaila​ngang duma​ting ang Ebang​helyo.

• 37.1 Muli bang mabubuhay ang mga butong ito? Ipinahahayag ng pahinang ito ang restorasyon ng Israel na patay sa buong kahu​lugan ng salitang patay.

Natuyo ang aming mga buto. Ang tuyo at nagkalat na kalansay ay kumakatawan sa Israel na ipinatapon at pinangalat. Sa loob ng mara​ming taon, naniwala ang bayang Israel na ipaki​kita ng Diyos ang kanyang luwalhati sa daigdig sa pagbibigay sa kanila ng kasaga​naan at mga mahimalang pagpapalaya. Ngunit ang mga ito’y mga pangarap lamang ng tao. Ang plano ng Diyos ay turuan ang kanyang bayan sa pama​magitan ng daan-daang taon ng pakikibaka, pagkakamali at paghihirap. Hindi mararating ng mga bansa gaya ng mga tao ang tunay nilang paglago at pamumunga nang hindi nagdaraan sa kamatayan ng kanilang kapa​laluan at mga ambisyon. Sa mismong pagkakataong ito ipinadadala ng Diyos ang salita na nagpapaba​ngon sa mga patay.

Ibibigay ko sa inyo ang aking Espiritu at mabu​buhay kayo (6). Sa una’y sinugo ng Diyos ang kanyang mga propeta. Nahulog sa lupa na parang binhi ang kanilang mga salita na hindi gaanong pinakinggan nang nabubuhay pa sila. Pagkaraan ng ilang taon, may lilitaw na ilang tao na muling magtatatag sa bansa kasama nina Esdras at Nehemias.

Kapag pinag-uusapan ang muling pagka​buhay, muling pagkabuhay ng mga tao ang lagi nating iniisip. Tungkol dito ang sinasabi sa Juan 5:25-28 at ipinakita niya kung paanong tinatawag ni Kristo ang mga patay na magbangon mula sa kasalanan o mula sa kama​ta​yan. Ngunit ipinakikita rin sa atin ng kasaysayan na hindi lamang minsan ibinaba​ngon ng Diyos ang kanyang bayan kundi mara​ming ulit, at araw-araw pa nga gaya ng makikita sa kasalukuyang kasaysayan ng ating Iglesya.

• 15. Ang kanilang pagkakahati mula nang mamatay si Solomon ang “kasalanang orihinal” ng bansang Judio.

Sa Israel na muling itinayang alisin at lulunasan ang pagkakahati: magkakaroon ng isang bansa at isang pastol (tingnan Jn 10:16).

Kahit na nakauwi na ang mga bihag mula sa Babi​lonia, nauunawaan pa rin ng Israel na dapat niyang tipunin ang kanyang mga anak na nangibang-bansa sa lahat ng dako sa daigdig. Gayundin naman, nais ni Jesus na tipunin ang lahat ng watak-watak na mga anak ng Diyos (Jn 11:52), dahil dumating siya hindi lamang para sa mga Judio kundi para sa lahat din ng kabilang sa ibang kawan (Jn 10).

Sa pagninilay sa pinalawak na misyong ito ng mga alagad ni Jesus, nagiging malinaw na ang pagtitipon ay hindi nangangahulugang ang pagtitipon ng lahat ng tao ng isang bansa ni ang pagtatadhana sa kanila ng mga parehong institusyon. Para sa kanila, ito’y ang pagbuo ng isang katawang buhay at dito lalago ang lahat ng makatao pati na ang natatangi sa bawat isa. Regalo ng Diyos ang ganitong pagkakaisa: ang mara​ting ito ay mangangahulugang sumapit na tayo sa wakas ng kasaysayan.

Samantala, upang maging Bagong Bayan ng Diyos sa katotohanan, kailangang maging isa ang Iglesya kahit na sa nakikitang istruktura nito. Ang ma​hati ito ay pagbabalik sa kasalanan ni Yero​boam.

• 38.1 Inihahayag ng mga kabanata 38 at 39 ang paglusob ng mga bansang nagkakaisa laban sa kaha​riang Israel matapos itong itayong muli. Ang mga bansang iyon ang mga nasa hilaga, malapit sa Dagat na Itim. Isang mahi​malang tagumpay ni Yawe ang ipinaha​hayag para sa panahong iyon.

Kung aalisin natin ang wakas ng kabanata 39 (17-29), halos matitiyak na hindi galing sa kamay ni Ezekiel ang mga pahinang ito at walang kinalaman sa kanyang misyon. Ngunit isiningit sa kanyang aklat ang mga ito sa panahon ng mga Macabeo. Tulad ng sinasabing “mga propesiya ni Daniel,” kabilang ang mga ito sa apokalip​tikong literatura na kinalugdan ng mga Judio dalawang dantaon bago dumating si Kristo at sa su​mu​nod na dantaon (tingnan ang Introduksyon sa Daniel).

Pinalalabas na galing kay Ezekiel ang di-deretsahang paglalarawang ito sa mga paglusob ng mga taga-Siria sa panahon ng mga Macabeo. Gayong ang totoo’y sinulat ito ng isang taong nabuhay sa panahon ng mga digmaang iyon. At ipinahayag niya ang kanyang katiyakang agad na dudurugin ng Diyos ang mga taga-Siriang umuusig sa kanila.

Sa mga apokaliptikong aklat, karaniwan na ang paggamit ng kumplikadong mga larawan, ang pag​bibigay-diin at pagpapahayag sa bawat pag​ka​​ka​taon ng mga kahanga-hangang paki​kisangkot ng Diyos. Ang ganitong kumplikadong estilo ay lagi nang nagpapasigla sa mga taong di-gaanong naka​pag-aral: nais nilang makatagpo rito ng ilang tunay at matandang propesiya na angkop sa ating pana​hon. Hinding-hindi mau​ubusan ng mga detalyeng kapag inintindi nang literal at binanat ay maiuukol sa mga eruplano, tangke, at digmaang kemikal na lason ang gamit… Madaling makikita ng sinuman, kahit na walang malaking kaalaman sa Biblia, ang katunayan ng sarili niyang pangarap.

Sinasabi sa atin ng mga apokaliptikong pahina ng Biblia na magwawakas ang kasaysayan ng mun​do sa tunggalian ng mga tumatanggap sa alok ng Diyos at ng mga tumatanggi rito. Hindi ang mun​dong ito na ating itinatayo ang kaharian ng Diyos, bagamat kailangan natin itong itayo upang ihanda ang bago at walang-hanggang daigdig na ibibigay ng Diyos ayon sa sarili niyang pama​maraan.

Subalit ang umasang gagawin ng Diyos ang lahat ay puwedeng maging ilusyon at panlilin​​​lang. Kaya naman may ilang mananampalataya na nagiging pesimista: iniisip nilang mas ma​lakas ang masama at walang anumang magagawa kundi hintaying dumating ang Diyos para aregluhin ang lahat. May iba namang patay na patay sa mga “rebelasyon,” at “mga parusa at ka​pa​hamakan” ang inihuhula. Pa​tuloy naman ang iba sa pagiging sarado sa kanilang mga grupo o mga sekta na parang nasa nangaun​ting grupo ng mga ligtas na at namumuhay na hiwalay sa iba pa, ibig sabihi’y tuma​talikod sila sa tunay na buhay.

• 40.1 Sa ika-25 taon ng kanyang pagkatapon (o noong 571), tinanggap ni Ezekiel ang pangitaing inilalahad niya sa mga kabanata 40-48, tungkol sa bagong lupain ng Palestina. Isa itong huwarang pangi​tain, na masasabing isang paglalarawan sa bagong Israel bilang isang daigdig na walang kapintasan.

Ang Luwalhati ni Yawe (tingnan 1:4) ay nagbabalik sa Jerusalem mula sa Babilonia upang mapasakanya ang kanyang Templo. Isang ilog ang umaagos sa ilalim ng Templo at lumalawak, pinatataba  ang  mga  lupa:  ito ang tanda ng lahat ng uri ng pagpapalang nag​mumula sa presensya ni Yawe sa piling ng kanyang bayan. Inila​larawan din ang  paghahati  ng  lupain  sa  labindalawang  tribu, na pagbalik sa matandang istruk​tura ng bayang Israel.

Sa pangitaing ito, tinitiyak ni Ezekiel sa kanyang mga kasamahan na may pag-asa para sa kanila: muling mabubuhay ang bayan, at ang kanilang misyon ay magiging panrelihiyon dahil sa Templo masesentro ang buhay-bansa. Medyo nakababagot ang mga kabanatang ito na may maraming detalye tungkol sa pagsamba. Ngunit huwag nating kalimutan na walang bansang makababangon nang hindi nagtatalaga ng sarili sa isang mahigpit na misyon. Para sa mga Judio, muli nilang inorganisa ang kanilang komunidad sa palibot ng Templo at ng kanilang mga pari, sa paniwalang ang kaganapan ng pagsamba at ang pagsunod sa Batas ang tiyak na maghahatid sa Kaharian ng Diyos (Tingnan ang mga aklat ni Esdras at ni Nehemias.)

• 47.1 Kapansin-pansin ang pangitain ng ilog na nagpapataba sa lupa at nanggagaling sa kinaroroonan ng Diyos. Ang Diyos na di-nakikita ay nagpapamalas ng sarili sa buhay na ibinibigay niya sa mga tao. Ang Espiritu Santo na inilalarawan ng ilog ng tubig na bu​hay (tingnan Juan 7:38) ang muling nagpapa​mu​laklak sa lahat ng binhi ng buhay sa daigdig.

Umaagos ang ilog tungo sa Dagat ng Asin o Dagat na Patay (napakaalat ng tubig sa dagat na ito kaya walang isda at walang anumang halamang tumutubo sa pampang). Isa itong larawan ng pagpapagaling na hatid ng Diyos sa daigdig na naging baog dahil sa mga kasalanan nito. Magiging pagkain ang mga bunga ng mga iyon at gamot naman ang mga dahon.
